
Um at reisa átalu 

Eftir § 56 í kommunustýrislógini verður kommunustýrislimur sektaður við bót, 
um hann tilætlað ella av grovum ósketni skúgvar til viks tær skyldur, ið fylgja 
av starvsinnihaldi hansara. Fyri at sleppa undan eitt nú smámálum og 
meldingum uttan grund, er átalan treytað av, at landsstýrismaðurin í 
kommunumálum heitir á ákæruvaldið um at reisa átalu.  

 Minni ósketni/óansni kann ikki vera grundarlag fyri átalu. 

 Átala er viðkomandi fyri allar kommunustýrislimir, t.e. eisini borgarstjóra 
og nevndarlimir. 

Orsøkin til ásetingina er, at tað í ávísum føri ikki finst nakar møguleiki fyri 
rættartiltøkum sambært galdandi lóg. Sum dømi kann nevnast, at tá ið ein 
avgerð hjá kommununi er framd í verki og ikki kann broytast, kunnu ógildan 
og tvingsilsbøtur, sum meginregla, ikki nýtast. Um kommunan ikki hevur verið 
fyri einum missi, kann endurgjaldskrav heldur ikki reisast við sakarmáli. 
Ásetingarnar í revsilógini §§ 156 og 157 um misrøkt av skyldum í almennari 
tænastu kunnu heldur ikki nýtast, tá ásetingarnar undantaka størv, ið ein hevur 
sum fólkavalt umboð.  
 


